
༼ད་༤༤༢༽ རྒྱལ་དང་གཤེན་གྱི་ཆ་ལུགས་རྣམས་སྤངས་ནས། དག་པའི་ན་བཟའ་པད་ལོ་རིས་དྲུག་གསོལ་བར་མཛད་དོ། །ཞེས་དང་། ༼ད་༤༤༦༽ དེ་ནས་དེ་ཡི་ཚེ། སྟོན་པས་ན་བཟའ་འདུལ་གོས་རིས་དྲུག་ནི་སྐུ་ལ་གསོལ། སྤུ་གྲི་ངར་འཇམ་རྣོན་པོ་དང་། ཚེམས་ཁབ་དབལ་མོ་སོ་ལེབ་དང་། ཁྲུས་བུམ་པད་གདན་གཙང་མ་དང། དཔེ་ཆ་དཔེ་ཁུག་སྔོན་པོ་ནི་འཕྲག་ལ་བཀལ། ཧོས་རུ་གསིལ་བ་སྒྲ་སྙན་ནི་ཕྱག་ཏུ་བསྣམས་ནས། གཞི་སྐུར་བཅུད་ལྡན་པད་གྱེས་ནི་པང་དུ་བཞག པད་ཤུན་པད་གདན་གདིང་བ་ནི་ཁྱུད་དུ་བཅུག་ནས། ཞེས་དང་། ༼ད་༤༨༥༽ ནམ་ལངས་ཉི་ཤར་རྩེ་མོ་ལ། ན་བཟའ་རིས་དྲུག་སྐུ་ལ་གསོལ། ཞེས་དང་། ༼ད་༥༢༤༽ སྐུ་ལ་ན་བཟའ་པད་ལོ་རིས་དྲུག་ནི་གསོལ། འཕྲག་ལ་རིན་ཆེན་གནང་བའི་རྫས་ལྔ་ནི་བཀལ། ཕྱག་ན་ཧོས་རུ་གསིལ་བ་སྒྲ་སྙན་ནི་བསྣམས། ཞེས་དང་། ༼ཨ་༥༽ ན་བཟའ་བླང་བའི་གོས་དྲུག་དང་། རིན་ཆེན་གནང་བའི་རྫས་ལྔ་བབས་ཏེ། རྒྱན་དང་ཆ་ལུགས་རྣམས་སྤངས་ནས། ཞེས་དང་། ༼ཨ་༣༩༤༽ ཉི་ཟླ་པད་མའི་གདན་ལ་སྟོན་པ་ཉིད་སྐུ་མདོག་གསེར་བཙོ་མའི་མདོག་ལྟ་བུ། སྐུ་ལ་དག་པའི་ན་བཟའ་འདུལ་གོས་རིས་དྲུག་གསོལ་ནས། ཕྱག་གཡས་པ་ས་གནོན་དང་གཡོན་པ་མཉམ་བཞག་གི་ཕྱག་རྒྱ་མཛད་པ། ཞབས་སྐྱིལ་ཀྲུང་དུ་བཞུགས་པ། ཞེས་དང་། མདོ་གཟེར་མིག ༼ཁ་༩༣༣༽ དེ་ནས་སྟོན་པ་གཤེན་རབ་མི་བོ་ཡིས། རྨད་གོས་རིས་དྲུག་སྐུ་ལ་གསོལ། ཧོས་རུ་སྒྲ་སྙན་ཕྱག་ཏུ་བསྣམས། ཞེས་གསུངས་པའི་ཕྱིར།
ཇི་ལྟར་དྲངས་པའི་ལུང་འདི་རྣམས་ནས་གསུངས་པ་བཞིན་བདག་ཅག་གི་སྟོན་པ་སངས་རྒྱས་ཀྱི་སྐུ་ཡི་ཆ་ལུགས་ནི། རྒྱལ་བུ་རྒྱལ་སར་མ་དབྱུང་བར་དུ། རྫོགས་སྐུའི་ཆས་དང་། རྒྱལ་སར་ཕྱུང་ནས་རབ་ཏུ་མ་བྱུང་བའི་བར་དུ་རྒྱལ་པོའི་ཆས་དང་། རབ་ཏུ་བྱུང་ནས་མྱ་ངན་ལས་མ་འདས་བར་དུ་རབ་བྱུང་གི་ཆས་གོས་དྲུག་གིས་བརྒྱན་པ་རྣམས་སྤྱིར་སངས་རྒྱས་ཀྱི་ཆས་རྒྱན་དུ་གསལ་བར་གསུངས་ཤིང་། དམིགས་བསལ་དུ་སྐབས་འགར་གདུལ་བྱའི་དབང་གིས་དྲག་པོའི་ཆས་ཅན་དང་། གཞན་ཡང་དུས་རྒྱུན་གྱི་ཆས་དང་མི་འདྲ་བ་བསྟན་པ་རྣམས་ནི་གནས་དུས་ཀྱི་གདུལ་བྱ་ལ་ལྟོས་པའོ། །མདོར་ན་བདག་ཅག་གི་སྟོན་པ་སངས་རྒྱས་ཀྱི་ཆ་ལུགས་ལ་དོགས་མེད་ཀྱི་དོགས་པ་དང་། མི་མཐུན་པའི་དཔེ་འདྲེན་པ་དང་། ལོག་པའི་རྒྱུ་མཚན་འདྲེན་པ་སོགས་དོར་ནས་ལུང་འདི་རྣམས་ལ་ཡིད་རབ་ཏུ་རྟོན་ཏེ་བློ་དྲང་པོར་བཞུགས་པར་མཛོད་ཅིག
སངས་རྒྱས་འཁྲུངས་པའི་དུས་དང་ཆ ལུགས་སོགས། །
ཁུངས་ལྡན་མདོ་རྒྱུད་རྣམས་ནས་གསལ་གསུངས་ཀྱང་། །
ཡིད་གཏད་མི་བྱེད་རང་སྣང་གང་ཤར་བྱེད། །
ཚུལ་འདི་ལྟར་ན་རྒྱལ་བསྟན་ངང་གིས་ཡལ། །
འདི་འདྲའི་ཚུལ་གྱིས་ཡིད་རབ་སྐྱོ་བ་བསྐྱེད། །
རྣམ་པར་དག་པའི་གཞུང་དོན་དྲི་མེད་ཅིག །
བྱི་དོར་ནུས་པའི་རིག་པ་བསྐྱེད་པའི་ཕྱིར། །
འཆད་རྩོད་རྩོམ་པ་བྱ་བའི་སྙིང་པོ་མཐོང་། །
ཚུལ་འདི་བྱས་པའི་རྣམ་དཀར་ཆ་གང་མཆིས། །
རྒྱལ་བའི་བསྟན་པ་དར་རྒྱས་ཡུན་གནས་པའི། །
རྒྱུ་རུ་བསྔོས་པའི་དོན་ཡང་འགྲུབ་ཅུར་ཅིག །
རྩ་གསུམ་ལྷ་དང་བཅས་པས་མཐུན་འགྱུར་མཛོད། །
ཅེས་པའི་ལུང་དོན་ཚིག་དང་བཅས་བཀོད་ནས་སངས་རྒྱས་ཀྱི་ཆ་ལུགས་ལ་དོགས་གཞི་འཁྲུལ་པ་སེལ་བྱེད་དུ་སྨན་རི་བ་བསྟན་འཛིན་རྣམ་དག་གིས་བྲིས།།

